
ARKEOLOGI AWAM DALAM AMALAN PERMUZIUMAN

DI MALAYSIA

ABSTRAK

Muzium diakui sebagai medium arkeologi awam berdasarkan peranannya dalam
mendedahkan pengetahuan arkeologi serta mewujudkan penglibatan orang awam
dengan arkeologi. Walau bagaimanapun, terdapat jurang kajian mengenai amalan
permuziuman berdasarkan perspektif arkeologi awam walaupun terdapat banyak
muzium yang dibangunkan khas untuk pameran koleksi dan penyelidikan arkeologi di
Malaysia, di samping kajian seumpama ini telahpun banyak diterbitkan oleh
penerbitan luar negara. Jurang kajian tersebut menjadi motivasi penyelidik untuk
meneroka amalan permuziuman di Malaysia berdasarkan perspektif arkeologi awam
dengan menyelidik peranannya dalam mendedahkan pengetahuan arkeologi serta
inisiatif muzium untuk melibatkan orang awam dengan arkeologi. Kaedah
penyelidikan yang digunakan adalah kaedah kajian campuran melibatkan pendekatan
kualitatif dan kuantitatif bagi memperoleh data kajian. Aktiviti pengumpulan data
dilaksanakan di sembilan buah muzium dan galeri arkeologi di Malaysia, melibatkan
kaedah pemerhatian ke atas aspek persembahan kandungan arkeologi di muzium, temu
bual dengan kakitangan muzium untuk mendapatkan maklumat mengenai amalan
muzium dalam aspek pendedahan pengetahuan arkeologi dan penglibatan awam
berkaitan arkeologi, serta edaran borang soal selidik kepada pengunjung muzium bagi
memperoleh maklumat mengenai latar belakang dan perspektif mereka mengenai
arkeologi dan muzium arkeologi yang dikunjungi. Data tinjauan pengunjung muzium
adalah bertujuan untuk memahami latar belakang dan perspektif mereka mengenai

arkeologi dan muzium, serta melihat hasil pembelajaran mereka di muzium. Data

tinjauan pengunjung muzium tersebut kemudiannya digunakan untuk mencadangkan
pendekatan bagi menyokong pembelajaran arkeologi di muzium, serta meneliti
signifikasi muzium sebagai medium arkeologi awam di Malaysia. Dapatan kajian
menunjukkan terdapat pelbagai bentuk amalan permuziuman dalam konteks arkeologi
awam melibatkan; (1) persembahan kandungan arkeologi di muzium, (2) aktiviti
interaktif dan hands-on berasaskan arkeologi di muzium, (3) perkhidmatan dan
jangkauan dan (4) libat sama awam. Bagi aspek persembahan kandungan arkeologi di
muzium arkeologi di Malaysia pula, jenis pendekatan bersifat interaktif yang
diamalkan adalah; (1) penggunaan aplikasi peranti skrin sesentuh, (2) penggunaan
objek, (3) instalasi diorama interaktif digital, (4) menerapkan elemen minds-on melalui
paparan teks penerangan dan lukisan abstrak objek arkeologi, (5) mengadakan lawatan
berpandu, serta (6) menganjurkan aktiviti hands-on berasaskan arkeologi. Dapatan
kajian turut menunjukkan bahawa terdapat muzium yang masih mengamalkan
pendekatan tradisional dan tiada elemen interaktif, sekali gus memperlihatkan
terdapatnya jurang dalam amalan pameran antara muzium-muzium arkeologi di
Malaysia. Berdasarkan data tinjauan pengunjung muzium, pendekatan muzium yang
berupaya menyokong pengalaman pembelajaran arkeologi adalah; (1) melaksanakan
pendekatan bersifat inklusif dan berpusatkan kepada pengunjung, (2) menerapkan
elemen keseronokan di muzium, (3) memastikan pendekatan yang bermakna dan
menarik perhatian pengunjung, (4) mengutamakan pameran objek asli (5) menerapkan
elemen interaktif di muzium, (6) mengimbangi pendekatan pameran bersifat kritikal
dengan tradisional, serta (7) menawarkan pilihan lawatan berpandu kepada
pengunjung muzium. Lawatan pengunjung ke muzium arkeologi turut menyumbang
kepada; (1) pengetahuan dan kefahaman mengenai bidang arkeologi dan penyelidikan

arkeologi tempatan, (2) kemahiran untuk membuat tafsiran berkaitan maklumat

arkeologi dan kemahiran dalam sesuatu kerja arkeologi, (3) menimbulkan persepsi
terhadap arkeologi sebagai bidang yang menarik dan penting, (4) menimbulkan minat
terhadap bidang arkeologi dan penyelidikan arkeologi di Malaysia, (5) menimbulkan
kesedaran untuk mengetahui dan memelihara warisan arkeologi, (6) menyumbang
kepada keseronokan, inspirasi dan kreativiti serta (7) mendorong tindakan untuk
melawat muzium dan tapak arkeologi, mempromosikan muzium dan melaksanakan
tindakan yang bertanggungjawab untuk melindungi tapak arkeologi. Hasil kajian ini
menunjukkan bahawa muzium arkeologi di Malaysia merupakan medium arkeologi
awam yang signifikan, namun terdapat banyak ruang yang perlu diperbaiki
terutamanya dalam konteks mewujudkan persekitaran pembelajaran arkeologi yang
efektif di muzium. Kajian ini juga merupakan penerokaan awal mengenai amalan
arkeologi awam oleh institusi permuziuman di Malaysia, serta turut menekankan
terhadap keperluan untuk menjalankan kajian hadapan bagi membangunkan kerangka

arkeologi awam yang terbaik terhadap amalan permuziuman.

PUBLIC ARCHAEOLOGY IN MUSEUM PRACTICES OF MALAYSIA

ABSTRACT

Museums are recognised as a medium for public archaeology due to their role
in disseminating archaeological knowledge and fostering public engagement with
archaeology. However, there remains a research gap in understanding museum
practices from the perspective of public archaeology, despite the existence of many
museums in Malaysia established specifically for archaeological collections and
research, and despite the abundance of similar studies published internationally. This
research gap has motivated the researcher to examine museum practices in Malaysia
through the lens of public archaeology, focusing on their role in disseminating
archaeological knowledge and their initiatives to involve the public in archaeology.
The study employed a mixed-methods approach, combining qualitative and
quantitative methods to obtain data. Data collection was conducted in nine
archaeological museums and galleries in Malaysia, involving observation of
archaeological content presentation, interviews with museum staff to gather
information on practices related to knowledge dissemination and public involvement,
and the distribution of questionnaires to museum visitors to explore their backgrounds
and perspectives on archaeology and the museums they visited. The visitor survey data
aimed to understand their background and perspectives, as well as to evaluate their
learning outcomes from museum visits. These findings were then used to propose
approaches to support archaeological learning in museums and to assess the
significance of museums as a medium for public archaeology in Malaysia. The
findings reveal various forms of museum practices within the context of public

archaeology, namely: (1) the presentation of archaeological content in museums, (2)

interactive and hands-on archaeology-based activities, (3) services and outreach, and
(4) public participation. Specifically, interactive approaches identified in Malaysian
archaeological museums include: (1) touchscreen applications, (2) object-based
learning, (3) interactive digital diorama installations, (4) minds-on elements through
interpretive texts and abstract archaeological art, (5) guided tours, and (6) archaeology-
based hands-on activities. Nevertheless, the study also shows that some museums still
adhere to traditional, non-interactive approaches, highlighting disparities in exhibition
practices across archaeological museums in Malaysia. Based on the visitor survey data,
museum approaches that effectively support archaeological learning experiences
include: (1) adopting inclusive and visitor-centred approaches, (2) incorporating
elements of enjoyment, (3) ensuring meaningful and engaging communication, (4)
prioritising original artefact displays, (5) applying interactive elements, (6) balancing
critical (minds-on) and traditional exhibition approaches, and (7) offering guided tours
as an option. Visitor engagement with archaeological museums further contributes to:
(1) knowledge and understanding of archaeology and local archaeological research,
(2) skills in interpreting archaeological information and practices, (3) positive
perceptions of archaeology as an important and interesting field, (4) increased interest
in archaeology and archaeological research in Malaysia, (5) awareness of the
importance of archaeological heritage preservation, (6) enjoyment, inspiration, and
creativity, and (7) actions such as visiting museums and sites, promoting museums,
and acting responsibly in protecting archaeological sites. The results demonstrate that
archaeological museums in Malaysia serve as significant mediums of public
archaeology, yet much remains to be improved, particularly in creating effective
archaeological learning environments. This study thus represents an initial exploration

of public archaeology practices by Malaysian museums and highlights the need for

future research to develop a suitable framework of public archaeology for museum

practices in the local context.

BAB 1

PENDAHULUAN

1.1  Pengenalan

Bab ini dimulakan dengan perbincangan mengenai latar belakang kajian yang
menyentuh berkenaan warisan arkeologi di Malaysia, serta isu dan cabaran dalam
usaha pelestariannya, diikuti dengan fungsi muzium sebagai salah satu medium yang
sentiasa menawarkan interaksi antara orang awam dengan arkeologi. Dengan alasan
bahawa masyarakat awam perlu diperkasakan dengan arkeologi sebagai salah satu
inisiatif pemeliharaan dan pemuliharaan warisan arkeologi, maka kajian ini merujuk
kepada perspektif arkeologi awam iaitu salah satu disiplin dalam bidang arkeologi.
Disiplin ini menjelaskan mengenai pelbagai bentuk interaksi antara sebarang aspek
berkaitan arkeologi dengan orang awam. Sehubungan itu, tumpuan kajian ini adalah
terhadap peranan muzium sebagai medium arkeologi awam di Malaysia. Bagi
mencapai objektif tersebut, beberapa persoalan kajian ditimbulkan. Perbincangan
dalam bab ini turut merangkumi signifikasi kajian, justifikasi kajian, skop kajian,
definisi operasional dan susunan tesis. Perbincangan diakhiri dengan rumusan

terhadap keseluruhan bab ini.

1.2 Latar Belakang

Perbincangan mengenai latar belakang kajian dimulakan dengan menyentuh
secara ringkas mengenai senario penyelidikan arkeologi di Malaysia meliputi
sumbangan warisan arkeologi di Malaysia, serta isu yang timbul berkaitannya.

Perbincangan kemudiannya beralih kepada konsep arkeologi awam yang menekankan



pemeliharaan warisan melalui pendidikan dan penglibatan masyarakat, serta peranan

muzium sebagai medium arkeologi awam.

1.2.1 Warisan Arkeologi Malaysia: Sumbangan dan Isu

Penyelidikan arkeologi di Malaysia semakin berkembang berikutan penemuan-
penemuan terkini oleh ahli arkeologi yang memberi sumbangan kepada data arkeologi
dunia dan serantau, di samping mendapat pengiktirafan di peringkat global. Di
Lembah Lenggong, Perak, penyelidikan arkeologi oleh penyelidik tempatan sejak
tahun 1987 telah mendedahkan bukti kebudayaan Paleolitik, Neolitik dan Logam serta
penemuan rangka zaman Paleolitik terlengkap di Asia Tenggara iaitu Manusia Perak
(Perak Man) (Zuraina, 2003). Kekayaan warisan arkeologi menjadikan Lembah
Lenggong sebagai Tapak Warisan Dunia oleh Organisasi Pendidikan, Ilmu
Pengetahuan dan Kebudayaan atau UNESCO (United Nations Educational, Scientific
and Cultural Organization) pada tahun 2012 (Goh, 2015). Di Lembah Bujang, Kedah,
penyelidikan arkeologi sejak awal tahun 1840-an mendedahkan bukti kerajaan awal
Kedah Tua (Nik Hassan & Othman,1992) manakala ekskavasi di tapak arkeologi
Sungai Batu sejak 2009 telah mendedahkan bukti tamadun terawal di Asia Tenggara
melalui penemuan bengkel peleburan besi (Naizatul Akma & Mokhtar, 2018),
monumen berasaskan bata yang berfungsi sebagai tempat upacara ritual atau
keagamaan (Zolkurnian et al, 2011), pelabuhan atau jeti tamadun awal (Mohd
Hasfarisham & Mokhtar, 2021; Iklil Izzati, 2014) dan pusat pentadbiran (Nurashiken,
2016; Suhana, 2016). Di Sabah, penemuan arkeologi di tapak terbuka Mansuli telah
mendedahkan bukti kewujudan bengkel pembuatan alat batu Paleolitik yang berusia
253,000 tahun dahulu, menjadikan penemuan tersebut sebagai bukti tertua di Borneo

(Mokhtar, 2011). Di Sabah juga, kajian arkeologi di Bukit Tengkorak membuktikan



tapak tersebut merupakan salah sebuah tapak pembuatan tembikar prasejarah yang
terbesar di Kepulauan Asia Tenggara, di samping terdapat bukti arkeologi yang
menunjukkan migrasi manusia prasejarah dan laluan pertukaran atau perdagangan
maritim yang terpanjang di dunia pada zaman Neolitik (Bellwood, 1989; Chia, 2016a,
2016c¢).

Kewujudan tapak-tapak arkeologi yang sedia ada dan aktiviti penyelidikan
arkeologi yang berterusan sehingga kini menunjukkan perkembangan dalam kegiatan
penyelidikan arkeologi di Malaysia. Seiring dengan perkembangan tersebut, timbul
pula pelbagai isu yang mengancam tapak-tapak arkeologi di Malaysia. Di tapak-tapak
arkeologi Lembah Lenggong, antara ancaman yang dihadapi adalah pencerobohan
tapak serta aktiviti penggalian tapak secara haram, pertanian, pembangunan,
pengkuarian dan kegiatan vandalisme seperti contengan pada dinding-dinding gua
kesan daripada peningkatan aktiviti pelancongan (Goh, 2015; Chia, 2016b). Tapak
lukisan gua prasejarah di Gua Tambun, Perak turut terjejas akibat kegiatan vandalisme
(Chia, 2016b; Goh et al., 2019).

Di Lembah Bujang, Kedah, kebanyakan tapak-tapak arkeologi dilaporkan
dalam keadaan rosak dan tidak dijaga rapi (Farhana et al., 2016). Beberapa tapak candi
di Lembah Bujang telah dimusnahkan untuk tujuan pembangunan, antaranya
kemusnahan sebuah candi purba iaitu Candi No. 11 pada tahun 2013 (Farhana et al.,
2016). Pemusnahan candi yang berusia antara abad ke-8 hingga ke-11 Masihi tersebut
dilakukan oleh pemaju perumahan dan telah mencetuskan kemarahan orang awam
kerana kepentingan tapak tersebut daripada segi arkeologi dan budaya (Opalyn Mok,
2013a). Muzium Arkeologi Lembah Bujang merupakan pihak yang pernah menjaga
tapak-tapak arkeologi di sekitar Lembah Bujang sebelum tanggungjawab

perlindungan dan pemuliharaan warisan arkeologi diserahkan kepada Jabatan Warisan



Negara sejak 2006 (Opalyn Mok, 2013b). Berdasarkan temu bual pihak media bersama
wakil dari Muzium Arkeologi Lembah Bujang, pihak muzium menjelaskan bahawa
tiada langkah yang mencukupi diambil untuk melindungi tapak berkenaan, di samping
mempersoalkan mengapa komuniti yang menetap berhampiran tapak tersebut tidak
mengambil sebarang tindakan seperti melaporkan insiden berkenaan kepada pihak
yang sepatutnya (Opalyn Mok, 2013b).

Keadaan yang sama turut berlaku di tapak-tapak arkeologi di Sabah dan
Sarawak. Di Sabah, peningkatan lawatan pengunjung di tapak arkeologi Bukit
Tengkorak mengundang kepada isu vandalisme apabila papan kenyataan telah
dirosakkan serta permukaan batuan telah dicat (Chia, 2016b). Tapak-tapak arkeologi
lain di Semporna seperti Melanta Tutup, Bukit Kamiri dan Bugaya juga dirosakkan
oleh pengunjung yang kemungkinan merupakan pencari harta karun kerana
menganggap tapak-tapak tersebut mempunyai artifak yang berharga, manakala
beberapa keranda balak purba di tapak Melanta Tutup dan Bugaya telah dirosakkan
dan dibakar oleh pengunjung yang tidak bertanggungjawab (Chia, 2016b).

Faktor-faktor yang menyumbang kepada ancaman tapak-tapak arkeologi di
Malaysia telah dibincangkan dalam beberapa penulisan akademik yang menyentuh
tentang isu pengurusan warisan arkeologi, misalnya oleh Chia (2016b) dan Goh
(2015), serta oleh laporan akhbar. Chia (2016b) menyimpulkan bahawa selain
daripada faktor semula jadi dan masaan (femporal) yang mengancam tapak-tapak
arkeologi di Malaysia, aktiviti manusia yang tidak terkawal juga menjadi cabaran besar
terhadap perlindungan warisan arkeologi negara. Aktiviti pengkuarian batu kapur di
gua-gua dan pelindung batuan, pembinaan jalan raya, paip gas, empangan dan aktiviti
pertanian di kawasan-kawasan yang mempunyai bukti arkeologi adalah berpunca

daripada penguatkuasaan undang-undang yang lemah, serta turut dipengaruhi oleh



kurangnya kesedaran serta sikap tidak mengutamakan kepentingan dalam
pemeliharaan dan perlindungan warisan arkeologi yang kemudiannya mendorong
kepada kerosakan di kebanyakan tapak serta artifak arkeologi (Chia, 2016b).

Kajian oleh Goh (2015) di Lembah Lenggong menjelaskan bahawa sistem
pengurusan warisan di Malaysia yang bersifat ‘fop-down’ di mana kebanyakan polisi
atau keputusan berkenaan warisan dibuat oleh pihak profesional tanpa melibatkan
komuniti tempatan atau pertubuhan bukan kerajaan (NGO) secara aktif menyebabkan
usaha pemeliharaan tapak-tapak arkeologi tidak dapat disokong oleh komuniti
tempatan. Akhbar The Star melaporkan bahawa isu pengurusan warisan di Lembah
Lenggong seperti keadaan tapak yang tidak dijaga rapi serta mengalami kerosakan
akibat aktiviti vandalisme akan mengundang kepada risiko penarikan statusnya
sebagai Tapak Warisan Dunia oleh Pertubuhan Pendidikan, Kebudayaan dan Saintifik
Pertubuhan Bangsa-Bangsa Bersatu (UNESCO) (Bavani & Shalini, 2019). Selain itu,
faktor persepsi serta kurang pendedahan mengenai arkeologi turut menjadi punca
berlakunya ancaman terhadap warisan arkeologi seperti gejala vandalisme, serta sikap

tidak mengambil peduli untuk memelihara warisan arkeologi.

1.2.2 Pemerkasaan Orang Awam terhadap Arkeologi: Muzium sebagai

Medium Arkeologi Awam

Dalam disiplin arkeologi, salah satu bidang yang menjelaskan mengenai
hubungan atau interaksi antara orang awam dengan arkeologi dikenali sebagai
‘arkeologi awam’. Arkeologi awam merangkumi pelbagai amalan yang membuka
ruang kepada orang awam untuk berinteraksi dengan arkeologi, sama ada melalui ime;j
dan objek arkeologi, pengalaman, kerja penyelidikan atau pengurusan sumber

arkeologi. Antara amalan yang memperluas akses serta menyokong kefahaman dan



penghargaan masyarakat terhadap arkeologi termasuklah aktiviti komuniti,
arkeopelancongan, program jangkauan, serta penyampaian maklumat melalui media
cetak dan digital. Kesemua usaha ini memastikan warisan arkeologi tidak terpisah
dengan masyarakat atau hanya dibataskan dalam wacana akademik sahaja.
Pendidikan dan penyelidikan arkeologi turut diketengahkan kepada
masyarakat umum melalui peranan institusi pendidikan, sama ada formal mahupun
tidak formal, seperti universiti, perpustakaan dan muzium. Muzium merupakan
medium yang berupaya menyokong komunikasi dan pendidikan arkeologi di samping
mempromosikan penglibatan orang awam dengan arkeologi (Barker, 2010; Merriman,
2004). Berdasarkan sumber literatur dari luar negara, muzium merupakan salah satu
medium arkeologi awam di mana pengunjung didedahkan dengan bahan-bahan
arkeologi seperti teks maklumat dan objek (koleksi) pameran, lawatan berpandu,
aktiviti hands-on (Merriman, 2004; Moshenska, 2017), pendedahan terhadap kerja-
kerja konservasi artifak (Merriman, 2004), akses ke perpustakaan muzium (Merriman,
2004) dan program ceramah (Moshenska, 2017). Di luar muzium pula, arkeologi
awam berlangsung melalui pelbagai bentuk program jangkauan (Merriman, 2004)
seperti pameran koleksi, pinjaman koleksi muzium (Merriman, 2004) dan sebagainya.
Di peringkat antarabangsa, definisi muzium yang digariskan oleh Majlis
Muzium Antarabangsa (International Council of Museums) atau ICOM sehingga
tahun 2007 adalah “muzium sebagai sebuah institusi tetap yang tidak berorientasikan
keuntungan, terbuka kepada umum, serta berperanan memperoleh, memulihara,
menyelidik, mengkomunikasi dan mempamerkan warisan ketara dan tidak ketara demi
tujuan pendidikan, pengkajian dan hiburan” (International Council of Museums
[ICOM], 2007). Namun dalam persidangan di Prague pada 24 Ogos 2022, ICOM telah

memperbaharui  definisi  tersebut dengan menekankan aspek keterbukaan,



kebolehcapaian, keterangkuman, kelestarian serta penglibatan komuniti (ICOM, 2022)
(perbincangan lanjut mengenai definisi muzium di Bab 2). Oleh itu. peranan muzium
pada masa kini bukan hanya memberi tumpuan kepada aspek pemeliharaan dan
pameran warisan, tetapi turut menekankan fungsi sosial melalui pendidikan dan
penglibatan masyarakat dalam pembangunan muzium.

Dalam konteks di Malaysia pula, Jabatan Muzium Malaysia (JMM) turut
mengguna pakai definisi yang digariskan oleh ICOM dalam menerangkan fungsi
muzium (Jabatan Muzium Malaysia [JMM], t.t.-e). Di samping itu, penubuhan
muzium di Malaysia adalah selari dengan perkembangan penyelidikan arkeologi yang
juga memperlihatkan peranan JMM sebagai pihak yang bertanggungjawab dalam
kerja-kerja penyelidikan, pemeliharaan dan pemuliharaan tapak-tapak arkeologi serta
penyelenggaraan koleksi arkeologi (Adi, 1987; Norhidayahti et al., 2025). Selain
“menjalankan kerja-kerja pengumpulan, pemuliharaan dan pengekalan sejarah,
budaya dan alam semula jadi negara”, objektif lain JMM adalah “menyebarkan ilmu
pengetahuan melalui aktiviti pameran, program-program pendidikan dan
pengembangan muzium” (JMM, t.t.-e). Konteks tersebut turut diulang sekali lagi
dalam senarai fungsi JMM iaitu “memberi khidmat pengembangan ilmu pengetahuan
melalui pameran, ceramah, bengkel, seminar, forum dan persidangan serta lawatan
berpandu ke galeri-galeri pameran” (JMM, t.t.-e). Oleh itu, objektif dan fungsi yang
digariskan tersebut menunjukkan bahawa muzium di Malaysia berperanan sebagai
medium pendidikan, di samping melibatkan masyarakat dengan perkembangan dan
pembangunan muzium. Secara tidak langsung, hal ini menegaskan peranan muzium
sebagai medium arkeologi awam, khususnya melalui muzium-muzium di Malaysia

yang mempamerkan koleksi arkeologi.



Sehubungan itu, selaras dengan keperluan memperkasa orang awam dengan
arkeologi, kajian ini meneliti amalan permuziuman di Malaysia berdasarkan perspektif
arkeologi awam. Penelitian ini sekali gus memperlihatkan bagaimana amalan tersebut
seiring dengan definisi muzium yang digariskan oleh ICOM, di samping objektif dan

fungsi pendidikan serta penglibatan masyarakat yang ditekankan oleh JIMM.

1.3  Pernyataan Masalah Kajian

Motivasi penyelidik untuk mengkaji peranan muzium sebagai medium
arkeologi awam di Malaysia adalah bersandarkan kepada beberapa permasalahan

seperti berikut;

1.3.1 Kelompangan Pengetahuan tentang Amalan Arkeologi Awam oleh

Muzium di Malaysia

Apabila berlangsungnya interaksi antara pengunjung dengan kandungan
arkeologi yang terdapat di muzium, maka perkara ini menunjukkan bahawa amalan
permuziuman di Malaysia telah pun mengamalkan konsep arkeologi awam, walaupun
tanpa penggunaan istilah tersebut apabila menerangkannya. Perbincangan mengenai
amalan muzium dalam kerangka arkeologi awam telah dibincangkan secara meluas
dalam penerbitan luar negara (Merriman, 2004; Simandiraki-Grimshaw, 2020; Swain,
2007; Wahlgren & Svanberg, 2008; Haggis, 2009; Conaty, 1990; Bonacchi, 2012;
Kusimba & Klehm, 2013; Bollwerk et al., 2015; Means, 2015; Wei, 2015; Yang, 2021).
Hal ini kerana bidang arkeologi awam secara amnya telah berkembang di kebanyakan
negara-negara tersebut. Walau bagaimanapun, hasil tinjauan literatur ke atas
penerbitan tempatan yang membincangkan secara khusus mengenai amalan arkeologi

awam oleh muzium dan pada masa yang sama menggunakan istilah tersebut (arkeologi



awam) setakat ini adalah sangat terhad, iaitu hanya melibatkan sebuah penulisan
berbentuk kertas kerja mengenai usaha pengurusan warisan budaya termasuk sumber
arkeologi di Gua Niah, Sarawak oleh Jabatan Muzium Sarawak, yang turut melibatkan
komuniti tempatan (Curnoe et al., 2019). Oleh itu, wujud kelompangan pengetahuan
tentang bagaimana arkeologi awam berlangsung dalam amalan permuziuman di
Malaysia, khususnya dari segi penglibatan aktif masyarakat umum seperti yang

ditekankan oleh ICOM (2022).

1.3.2 Kelompangan Pengetahuan tentang Amalan Pendidikan Arkeologi

oleh Muzium di Malaysia

Peranan muzium mempamerkan kandungan arkeologi secara tidak langsung
menunjukkan fungsinya sebagai medium pendidikan arkeologi. Menurut Kehoe
(2012), setiap amalan arkeologi awam adalah bersifat mendidik. Pendidikan arkeologi
pula merupakan komponen penting yang tidak dapat dipisahkan dalam amalan
arkeologi awam (Holtorf, 2007; Richardson & Almansa-Sanchez, 2015; Matsuda,
2016; Moshenska, 2017). Sehubungan dengan itu, terdapat perbincangan mengenai
pendidikan arkeologi yang menyentuh mengenai teori pendidikan arkeologi serta
pendekatan yang sesuai untuk digunakan dalam pembelajaran mengenai arkeologi atau
pembelajaran mengenai masa lalu (Bartoy, 2012; Henson, 2014, 2017; Moe, 2016;
Cole, 2015; Dudley & Domeischel, 2020). Perbincangan mengenai pendidikan
arkeologi di muzium daripada sumber rujukan luar negara adalah mengenai pedagogi
(kaedah), teks (pada panel pameran dan label objek) (Skeates, 2002), kuasa kuratorial
(Skeates, 2002; Merriman, 2004; Barker, 2010), pendidikan awam (meliputi program
dalam muzium serta program jangkauan oleh pihak muzium) (Skeates, 2002;

Merriman, 2004), interpretasi (Barker, 2010), persembahan pameran (Copley, 2010),



penglibatan pengunjung (Merriman, 2004), pinjaman koleksi (Merriman, 2004) serta
aktiviti hands-on (Merriman, 2004).

Di Malaysia, fungsi muzium sebagai institusi pendidikan tidak formal adalah
jelas berdasarkan definisi muzium oleh ICOM, serta objektif dan fungsi muzium yang
digariskan oleh JMM (ICOM, 2022; (JMM, t.t.-e). Oleh itu, peranan muzium di
Malaysia sebagai medium pendidikan arkeologi perlu diteliti secara kritikal agar
sejajar dengan fungsi dan objektif yang digariskan tersebut. Walau bagaimanapun,
tinjauan ke atas sumber literatur tempatan setakat ini menunjukkan bahawa
perbincangan mengenai pendidikan arkeologi dalam konteks permuziuman di
Malaysia masih terhad dan bersifat umum (perbincangan lanjut mengenai kajian lalu
dalam bahagian 2.4.3). Oleh itu, wujud kelompangan pengetahuan tentang amalan
pendidikan arkeologi yang berlangsung di muzium di Malaysia, di samping

pendekatan pendidikan arkeologi yang sesuai bagi persekitaran muzium di Malaysia.

1.3.3 Jurang Kajian ke atas pengunjung bagi memahami faktor yang

mempengaruhi pengalaman pembelajaran arkeologi di muzium

Dalam konteks permuziuman, kefahaman terhadap pengunjung penting untuk
menyokong pembinaan makna semasa lawatan di muzium (Falk dan Storksdieck,
2005; Hein, 2006; Kelly, 2007). Berasaskan Model Pembelajaran Kontekstual yang
dibangunkan oleh Falk dan Dierking (2000, 2016), mereka menegaskan bahawa
kefahaman ke atas latar belakang, persepsi dan interaksi pengunjung dalam
persekitaran fizikal dan sosial di muzium menjadi asas kepada proses pembelajaran
mereka. Di samping itu, dalam konteks arkeologi awam pula, kefahaman terhadap
khalayak (audience) dari segi keperluan, minat dan pengalaman mereka berkaitan

arkeologi dapat mendorong penyertaan mereka awam dengan arkeologi (Merriman,

2004), selaras dengan penekanan ICOM terhadap penglibatan aktif masyarakat dalam
amalan permuziuman (ICOM, 2022).

Sehubungan itu, tinjauan ke atas sumber literatur tempatan setakat ini tidak
menemukan penerbitan yang menyelidik mengenai latar belakang dan perspektif
pengunjung mengenai muzium dan arkeologi, iaitu faktor yang mempengaruhi
pengalaman pembelajaran arkeologi di muzium. Hal menunjukkan terdapatnya jurang
kajian terhadap konteks tersebut di Malaysia. Oleh itu, kajian ke atas konteks ini akan
memberikan maklumat tentang bagaimana muzium dapat memahami pengunjung
dengan lebih baik dan seterusnya menyokong proses pembelajaran arkeologi di

muzium dengan lebih berkesan.

1.4  Persoalan Kajian

Lima persoalan kajian telah dibentuk berdasarkan permasalahan kajian yang
ditimbulkan 1aitu;

1. Apakah amalan arkeologi awam yang dipraktikkan oleh muzium arkeologi di
Malaysia dan teori di sebalik amalan tersebut?

2. Apakah amalan semasa yang dipraktikkan oleh muzium arkeologi di Malaysia
bagi mewujudkan persekitaran pembelajaran arkeologi?

3. Bagaimanakah latar belakang dan perspektif pengunjung terhadap arkeologi
dan muzium arkeologi di Malaysia?

4. Apakah pendekatan yang sesuai untuk diaplikasikan bagi menyokong
pengalaman pembelajaran arkeologi ke atas pengunjung muzium arkeologi di
Malaysia?

5. Sejauh manakah signifikasi muzium arkeologi di Malaysia sebagai medium

arkeologi awam?

1.5  Objektif Kajian

Di dalam kajian ini, terdapat lima objektif yang ingin dicapai berdasarkan

persoalan kajian yang digariskan iaitu;

l. Menyelidik amalan arkeologi awam yang dipraktikkan oleh muzium arkeologi
di Malaysia di samping mengenal pasti teori di sebalik amalan tersebut.

2. Mengenal pasti amalan semasa yang dipraktikkan oleh muzium arkeologi di
Malaysia bagi mewujudkan persekitaran pembelajaran arkeologi.

3. Menganalisis latar belakang dan perspektif pengunjung terhadap arkeologi dan
muzium arkeologi di Malaysia.

4. Mengenal pasti pendekatan yang menyokong pengalaman pembelajaran
arkeologi ke atas pengunjung muzium arkeologi di Malaysia.

5. Menyelidik sejauh mana muzium arkeologi di Malaysia adalah signifikan

sebagai medium arkeologi awam.

1.6  Signifikasi Kajian

Secara umum, kajian ini meneliti amalan permuziuman di Malaysia
berdasarkan kerangka arkeologi awam yang belum diterokai secara spesifik dalam

penyelidikan di Malaysia. Sehubungan itu, signifikasi kajian ini meliputi;

1.6.1 Penerokaan terhadap Kompleksiti dalam bidang Arkeologi Awam,

Permuziuman dan Pendidikan Arkeologi yang Saling Berhubungan

Sebarang perbincangan atau penyelidikan mengenai pelbagai aspek berkaitan
arkeologi yang melibatkan orang awam telah sekali gus memperlihatkan implikasi
yang ketara dalam kerangka arkeologi awam (Merriman, 2004; Moshenska, 2009;

Matsuda & Okamura, 2011; Richardson & Almansa-Sanchez, 2015; Almansa-

Sanchez, 2010, 2018; Oldham, 2017; Gould, 2016) termasuk yang berlangsung di
muzium (Merriman, 2004; Moshenska, 2017; Christophilopoulou & Burn, 2020). Oleh
itu, kajian arkeologi awam terhadap aspek permuziuman akan memberikan kefahaman
tentang bagaimana bidang kajian yang mempunyai disiplin tersendiri iaitu bidang
arkeologi awam, bidang permuziuman dan pendidikan arkeologi adalah saling

berhubungan antara satu sama lain.

1.6.2 Penerokaan terhadap Bidang Kajian Arkeologi Awam dalam Konteks

Amalan Permuziuman di Malaysia

Di Malaysia, bidang arkeologi awam sebagai suatu disiplin kajian adalah masih
baru di Malaysia. Walau bagaimanapun, amalan yang melibatkan penglibatan orang
awam dengan arkeologi sebenarnya telah lama berlangsung, namun ia tidak
dibincangkan dalam konteks arkeologi awam, sebaliknya lebih banyak dibincangkan
dalam konteks pengurusan warisan arkeologi dan budaya. Di samping itu, penerbitan
tentang arkeologi awam yang membincangkan peranan muzium dalam pendidikan
arkeologi atau penglibatan orang awam masih sangat terhad, walaupun kajian
seumpama ini telah banyak dibincangkan serta diterbitkan oleh negara-negara lain
sejak beberapa tahun yang lalu, antaranya di United Kingdom, Amerika Syarikat,
Jepun dan Afrika (Conaty, 1990; Merriman, 2004, 2010; Rieth, 2007; Swain, 2007;
Haggis, 2009; Bartoy, 2012; Kusimba & Klehm, 2013; Means, 2015). Oleh itu, kajian
ini dilihat sebagai antara kajian terawal di Malaysia yang meneroka amalan

permuziuman berdasarkan perspektif arkeologi awam.

1.6.3 Merapatkan Jurang Kefahaman antara Teori dengan Amalan

berkaitan Arkeologi Awam dan Pembelajaran Arkeologi di Muzium

Sebagai sebuah disiplin yang tersendiri, bidang arkeologi awam mempunyai
beberapa teori yang menjelaskan mengenai kepelbagaian bentuk interaksi yang
berlangsung antara arkeologi dan orang awam (Merriman, 2004; Holtorf, 2007; Grima,
2016, Matsuda & Okamura, 2011; Matsuda, 2016). Di samping itu, terdapat pelbagai
teori dalam pembelajaran mengenai arkeologi bagi persekitaran di muzium (Bartoy,
2012; Henson, 2014, 2017; Skeates, 2017). Oleh itu, kajian ini meneliti amalan
arkeologi awam dan proses pembelajaran arkeologi di muzium, di samping mengenal
pasti teori-teori yang berkaitan di sebalik amalan tersebut. Klasifikasi teori arkeologi
awam berdasarkan amalan permuziuman di Malaysia akan menjelaskan kepelbagaian
bentuk interaksi antara arkeologi dengan orang awam, termasuk pengunjung muzium
berdasarkan perspektif global arkeologi awam. Sementara itu, kefahaman terhadap
teori di sebalik proses pembelajaran arkeologi yang berlangsung di muzium akan
memberikan panduan mengenai pendekatan pendidikan arkeologi yang lebih efektif,
melalui kaedah atau pedagogi pendidikan yang sesuai bagi menyokong kefahaman

pelajar mengenai masa lalu (Cole, 2014).

1.6.4 Meninjau Signifikasi Muzium sebagai Medium Arkeologi Awam di
Malaysia

Penyelidikan mengenai amalan permuziuman berdasarkan kerangka arkeologi
awam di Malaysia dilihat penting kerana bidang arkeologi awam turut menumpukan
kepada aspek pendidikan serta penglibatan orang awam. Aspek tersebut juga
merupakan salah satu intipati terhadap fungsi muzium berdasarkan definisi yang
digariskan oleh ICOM. Justeru, penyelidikan ini pada masa yang sama boleh dianggap

sebagai sebuah kajian yang bersifat serampang dua mata kerana turut meninjau sejauh
mana muzium arkeologi di Malaysia mencapai objektif JMM dalam “menyebarkan
ilmu pengetahuan melalui aktiviti pameran, program-program pendidikan dan

pengembangan muzium” (JMM, t.t.-e).

1.6.5 Memberikan Kefahaman mengenai Pendekatan Muzium yang dapat

Menyokong Pembelajaran Arkeologi ke atas Pengunjung Muzium

Penyelidikan ke atas pendekatan muzium dalam menyokong pembelajaran
arkeologi ke atas pengunjung akan memberikan kefahaman tentang bagaimana
muzium boleh meningkatkan pengetahuan arkeologi dan menggalakkan penglibatan
mereka. Sehubungan itu, dalam konteks hasil pembelajaran di muzium, peningkatan
kefahaman pengunjung melalui lawatan akan mewujudkan kesedaran dan mendorong
mereka untuk melakukan aktiviti, membuktikan berlakunya perubahan tingkah laku,
serta berdaya maju (Hooper-Greenhill et al., 2003). Justeru, pendekatan muzium yang
efektif dalam meningkatkan pengetahuan pengunjung mengenai arkeologi akan

memupuk kesedaran mereka untuk memelihara warisan arkeologi.

1.7 Skop Kajian

Kajian ini menyelidik amalan permuziuman di Malaysia berlandaskan
kerangka bidang arkeologi awam. Oleh kerana bidang arkeologi awam mempunyai
skop yang luas dan merangkumi pelbagai bentuk interaksi antara arkeologi dengan

orang awam, skop kajian ini secara spesifiknya bertumpu kepada;

1.7.1 Arkeologi Awam dalam Penyelidikan berkaitan Permuziuman

Sebagai salah satu bidang arkeologi, arkeologi awam mempunyai skop yang
sangat luas merangkumi pelbagai aspek yang berkaitan dengan interaksi antara
arkeologi dengan orang awam, antaranya amalan jangkauan arkeologi (archaeological
outreach), pengurusan warisan, implikasi polisi dan sebagainya. Muzium yang
merupakan salah satu medium di mana berlangsungnya pelbagai bentuk interaksi
antara orang awam dengan komoditi arkeologi pula, sekali gus memperlihatkan
implikasi arkeologi awam. Justeru, walaupun kerangka penyelidikan mengenai
arkeologi awam adalah luas, kajian ini hanya menyentuh aspek amalan permuziuman
dalam konteks pendedahan pengetahuan arkeologi dan penglibatan awam, di samping

perspektif pengunjung muzium terhadap arkeologi dan muzium.

1.7.2 Lokasi Pungutan Data

Memandangkan terdapat banyak muzium di Malaysia yang mempunyai
koleksi arkeologi, termasuk di hampir kesemua muzium-muzium negeri, maka
penyelidik menyasarkan hanya beberapa muzium yang paling signifikan dengan
koleksi arkeologi sebagai lokasi pengumpulan data kajian iaitu muzium dan galeri
yang dibangunkan khas untuk mempamerkan koleksi dan penyelidikan arkeologi.
Walau bagaimanapun, kajian tidak dapat dilaksanakan di salah satu muzium yang
disasarkan untuk pengumpulan data iaitu Galeri Arkeologi Lenggong yang terletak di
Perak. Walaupun galeri ini dilihat sebagai salah satu muzium arkeologi yang signifikan
dengan penyelidikan arkeologi di Malaysia, penyelidik mendapati bahawa sejak tahun
2016, galeri tersebut sering ditutup dan ada masanya dibuka sementara dan ditutup

semula untuk tempoh yang lama. Pada tahun 2022, penyelidik dimaklumkan oleh

pegawai yang bertanggungjawab bahawa galeri tersebut masih ditutup untuk memberi

laluan terhadap kerja-kerja naik taraf.

1.8  Definisi Operasional

Berikut adalah definisi terma serta penjelasan berdasarkan konteks yang

digunakan dalam penulisan kajian ini;

1.8.1 Amalan Muzium atau Permuziuman / Amalan Arkeologi Awam oleh

Muzium

Amalan muzium atau permuziuman merujuk kepada kaedah atau pendekatan
yang dilaksanakan oleh muzium bagi menunjukkan peranan atau fungsi muzium,
berdasarkan definisi muzium. Dalam konteks tesis ini, apabila amalan tersebut
melibatkan interaksi antara orang awam dengan arkeologi dan digerakkan melalui
inisiatif muzium, ia turut bermaksud amalan arkeologi awam oleh muzium. Justeru,
penggunaan kedua-dua istilah tersebut adalah disengajakan serta bergantung kepada

konteks perbincangan yang diketengahkan di dalam tesis ini.

1.8.2 Komoditi Arkeologi

Secara umum, arkeologi awam menumpukan penyelidikan dan kritikan
terhadap proses penghasilan serta penggunaan (consumption) komoditi arkeologi.
Mengikut Moshenska (2009), komoditi arkeologi merangkumi sebarang bentuk
material, pengetahuan dan kebolehan, kerja atau aktiviti, pengalaman dan ime;j
arkeologi. Dalam tesis ini, istilah “komoditi arkeologi” digunakan menurut takrif

Moshenska (2009) tersebut.

1.8.3 Orang Awam

Orang awam dalam tesis ini merujuk kepada individu atau sekumpulan
individu yang tidak mempunyai latar belakang berkaitan arkeologi. Justeru, orang
awam boleh difahami sebagai individu daripada pelbagai latar belakang atau

profesional, tetapi bukan pengamal arkeologi.

1.8.4 Hands-on

Dalam konteks pendidikan, hands-on merujuk aktiviti dalam kaedah
pengajaran yang menekankan kepada pengalaman pembelajaran secara aktif melalui
penglibatan langsung secara fizikal dan manipulasi ke atas objek (Biesta & Burbules,
2003). Dalam konteks pendidikan arkeologi, amalan sands-on berasaskan arkeologi
merujuk kepada aktiviti interaktif dan pembelajaran berasaskan pengalaman melalui
penglibatan secara langsung dengan objek arkeologi serta melalui teknik dan kaedah
penyelidikan arkeologi (Merriman, 2004). Dalam tesis ini, penggunaan istilah ‘hands-
on’ merujuk kepada aktiviti interaktif di muzium arkeologi yang mendorong
penglibatan pengunjung dengan objek yang terdapat di muzium arkeologi atau melalui
amalan praktikal seperti aktiviti amali berasaskan arkeologi yang dianjurkan oleh
muzium iaitu melakukan ekskavasi arkeologi, membuat eksperimen pembuatan bata,

tembikar dan sebagainya.

1.9 Susunan Tesis

Tesis ini mengandungi enam bab yang ditunjukkan melalui perincian tersebut;

Bab 1 merupakan bab ‘Pendahuluan’ yang mengandungi pengenalan dan latar
belakang kajian, serta keseluruhan skop dan objektif dalam penyelidikan yang
dijalankan.

Bab 2 merupakan tinjauan literatur bertajuk “Arkeologi Awam dalam Amalan
Permuziuman” dan menghimpunkan sorotan literatur mengenai latar belakang,
definisi dan konsep arkeologi awam dan muzium. Bab ini turut membincangkan
konteks muzium sebagai medium arkeologi awam berserta kajian lalu, di samping
meninjau kajian lalu di Malaysia untuk menyoroti jurang yang wujud. Perbincangan
turut meliputi asas teori bagi pendidikan arkeologi dan pembelajaran di muzium, serta
kerangka konseptual kajian yang menghubungkan amalan permuziuman dengan
pengalaman pembelajaran dan hasil lawatan pengunjung di muzium.

Bab 3 merupakan bab ‘Metodologi Kajian’ yang membincangkan tentang
kaedah penyelidikan yang digunakan dalam kajian ini, terutamanya instrumen
pengumpulan dan analisis data kajian.

Bab 4 merupakan bab ‘Hasil Analisis Data Sub-Kajian 1 : Menyelidik Amalan
Arkeologi Awam Oleh Muzium Arkeologi di Malaysia’ yang membincangkan
mengenai hasil kutipan data kualitatif daripada sub-kajian 1 yang dijalankan di
muzium melalui pelaksanaan aktiviti pemerhatian dan temu bual lisan, serta dapatan
data daripada sumber sekunder.

Bab 5 merupakan bab ‘Hasil Analisis Data Sub-Kajian 2: Tinjauan Ke Atas
Pengunjung Muzium Arkeologi’ yang membincangkan mengenai hasil kutipan data
kuantitatif daripada sub-kajian 2 yang dijalankan melalui pelaksanaan edaran borang
soal selidik kepada pengunjung muzium.

Bab 6 merupakan bab ‘Perbincangan, Implikasi dan Cadangan Kajian Masa

Hadapan’ yang merupakan bab terakhir untuk menjawab lima persoalan kajian secara

spesifik. Perbincangan dalam bab ini turut membincangkan implikasi, limitasi dan

cadangan kajian masa hadapan.

1.10 Rumusan Bab

Bab ini merupakan bab pendahuluan bagi memperkenalkan kajian yang akan
dijalankan. Perbincangan dimulakan dengan menerangkan latar belakang kajian yang
menyentuh secara ringkas mengenai sumbangan penyelidikan arkeologi di Malaysia,
serta isu yang mengancam kelestariannya. Sehubungan itu, arkeologi awam
diperkenalkan sebagai amalan untuk memperkasakan orang awam dengan arkeologi
melalui peranan muzium. Perbincangan seterusnya menjelaskan permasalahan kajian
melibatkan jurang penyelidikan mengenai amalan permuziuman di Malaysia
berdasarkan kerangka arkeologi awam. Permasalahan kajian tersebut merangkumi
kelompangan pengetahuan tentang bagaimana arkeologi awam berlangsung di
muzium, amalan muzium dalam pendidikan arkeologi, serta faktor yang
mempengaruhi pengalaman pembelajaran arkeologi di muzium. Lima persoalan kajian
dan objektif telah digariskan untuk menangani permasalahan tersebut secara
menyeluruh. Signifikasi kajian turut dijelaskan bagi menekankan kepentingan
penyelidikan ini dijalankan. Skop kajian dibatasi kepada muzium arkeologi terpilih di
Malaysia, dengan tumpuan kepada amalan permuziuman dalam mendedahkan
pengetahuan arkeologi serta melibatkan orang awam dengan arkeologi. Definisi
operasional turut diperincikan bagi menjelaskan penggunaan istilah utama dalam
kajian ini. Akhir sekali, susunan keseluruhan tesis diterangkan untuk memberikan

gambaran struktur penyelidikan daripada bab pertama sehingga bab terakhir.

BAB 2

ARKEOLOGI AWAM DALAM AMALAN PERMUZIUMAN

2.1  Pengenalan

Bab ini merupakan bab sorotan literatur yang menghimpunkan perbincangan
berkaitan arkeologi awam dalam konteks permuziuman. Perbincangan dimulakan
dengan meneliti konsep, latar belakang serta takrifan arkeologi awam serta
perkembangannya sebagai satu bidang dalam disiplin arkeologi. Seterusnya,
perbincangan beralih kepada muzium dan hubungannya dengan warisan arkeologi,
termasuk sejarah penubuhan, definisi, serta penglibatannya dalam penyelidikan dan
pemeliharaan tinggalan arkeologi. Bab ini kemudiannya menyoroti peranan muzium
sebagai medium arkeologi awam, dengan memberi tumpuan kepada pelbagai bentuk
amalan komunikasi arkeologi dan penglibatan masyarakat dalam lingkungan muzium
serta pendidikan arkeologi. Bagi memahami proses dan hasil pembelajaran
pengunjung di muzium, perbincangan turut memperkenalkan model dan kerangka
yang berkaitan dengan pembelajaran muzium. Akhir sekali, bab ini membincangkan
kerangka konseptual kajian yang digunakan untuk meneliti proses dan hasil

pembelajaran pengunjung muzium.

2.2 Arkeologi Awam

Arkeologi awam merupakan suatu konsep yang bersifat dinamik kerana
dipengaruhi oleh perubahan dalam amalan, konteks (antaranya geografi, sosial, politik,
ekonomi dan perundangan) serta pelbagai cadangan teori (Matsuda & Okamura, 2011;

Richardson & Almansa-Sanchez, 2015; Guttormsen & Hedeager, 2015; McDavid &

Brock, 2015; Matsuda, 2016; McDavid & Matthews, 2016; Moshenska, 2017,
Oldham, 2017; Almansa-Sanchez, 2018; Ellenberger & Richardson, 2018). Justeru,
hal ini turut mempengaruhi bagaimana sarjana dan ahli arkeologi menggunakan serta
mentakrifkan istilah ‘arkeologi awam’ apabila melakukan sesuatu aktiviti arkeologi
yang melibatkan orang awam atau membincangkan perkara tersebut. Di samping itu,
kepelbagaian bentuk amalan dan konteks arkeologi awam turut membuka ruang
kepada beberapa penulis akademik bidang ini untuk mencadangkan beberapa teori
arkeologi awam. Oleh itu, perbincangan dalam bahagian ini akan menyentuh
mengenai latar belakang kemunculan arkeologi awam sehingga perkembangannya,
perluasan makna istilah tersebut berdasarkan perspektif global, teori dan pengelasan

arkeologi awam, serta kajian lalu di Malaysia dari segi amalan konsep arkeologi awam.

2.2.1 Latar Belakang Perkembangan Arkeologi Awam dan Takrifannya

Perbincangan mengenai takrifan arkeologi awam berkait rapat dengan
perkembangan bidangnya. Walaupun istilah ‘arkeologi awam’ hanya muncul buat
pertama kali dalam penulisan McGimsey pada tahun 1972 (T. F. King, 1983; Schadla-
Hall, 1999; Matsuda, 2004; Pykles, 2006; Almansa-Sanchez, 2018), namun konsep
arkeologi awam yang merujuk kepada hubungan antara oleh awam dengan arkeologi
telah pun wujud lebih awal, sebelum istilah tersebut diperkenalkan serta diiktiraf
sebagai salah satu sub-disiplin dalam bidang arkeologi (Matsuda, 2004; Matsuda &
Okamura, 2011; Marshall, 2002). Sepanjang sejarah manusia, masyarakat sentiasa
berinteraksi dengan masa lalu untuk membentuk makna dalam kehidupan semasa,
antaranya dengan mengaitkan objek dan tempat dengan peristiwa masa lalu, sama ada
yang diingati atau dibayangkan, lalu menjadikannya sebahagian daripada naratif yang

membentuk dan mengekalkan jati diri mereka (Marshall, 2002).

Di United Kingdom, interaksi orang awam dengan arkeologi telah lama
berlangsung melalui kegiatan antikuarian iaitu pemilikan terhadap barangan purba
oleh golongan terpelajar dan bangsawan yang kemudiannya berkongsi penemuan
tersebut melalui Society of Antiquaries of London yang ditubuhkan pada tahun 1707
(Broadway, 2012). Minat ini turut dipupuk oleh pembangunan beberapa muzium awal
1aitu Ashmolean Museum di Oxford (tahun 1683), British Museum (tahun 1759) dan
National Museum of Scotland (tahun 1780) yang memberikan peluang kepada orang
awam untuk mengakses pameran artifak yang dipamerkan di muzium (Swain, 2007).
Perubahan besar berlaku pada tahun 1930-an apabila Sir Mortimer Wheeler
memperkenalkan pendekatan melakukan penggalian arkeologi secara terbuka di Istana
Maiden dari tahun 1934 hingga 1937, yang membolehkan orang awam menyaksikan
kerja-kerja arkeologi lapangan secara langsung (Moshenska & Schadla-Hall, 2011;
Moshenska, 2024). Sekitar tahun 1950-an pula, Sir Mortimer Wheeler telah menulis
mengenai keperluan ahli arkeologi untuk mendedahkan jumpaan mereka kepada orang
awam kerana projek penyelidikan arkeologi adalah dibiayai oleh dana awam. Oleh itu,
ahli arkeologi mempunyai tanggungjawab untuk menjadikan penemuan dan juga
proses kerja lapangan mereka mudah diakses serta difahami oleh masyarakat (Rieth,
2007; Moshenska & Schadla-Hall, 2011; Oldham, 2017).

Di Amerika Syarikat, pengenalan Akta Antikuiti 1906 telah menggariskan
polisi terhadap prosedur untuk kerja-kerja pemuliharaan tapak arkeologi di atas tanah
orang awam, serta pengenalan sistem permit bagi meluluskan kerja ekskavasi secara
profesional dengan menggunakan kaedah dan teknik yang betul. Hasil daripada kerja-
kerja arkeologi tersebut (maklumat dan penemuan artifak) seterusnya perlu
didedahkan dan diinterpretasikan kepada umum, antaranya melalui muzium (Pykles,

2006; Rieth, 2007). Sekitar lewat tahun 1960-an, penglibatan orang awam dengan

kerja-kerja pemuliharaan dan pemeliharaan warisan budaya di Amerika Syarikat
semakin aktif selepas pengenalan Akta Pemeliharaan Sejarah Kebangsaan 1966
(National Historic Preservation Act of 1966) dan Akta Polisi Semulajadi Kebangsaan
1969 (National Enviromental Policy Act 1969) (King, 1983; Rieth, 2007). Kedua-dua
akta tersebut mengandungi syarat perundangan agar perlu melibatkan orang awam
dalam proses konsultasi ataupun melibatkan mereka dalam proses perancangan kerja-
kerja pemuliharaan dan pemeliharaan warisan bagi menyokong kefahaman dan
penghargaan terhadap warisan mereka (King, 1983; Rieth, 2007). Rieth (2007)
merujuk orang awam dalam penerbitannya sebagai bukan pengamal arkeologi (non-
archaeologist) sama ada terdiri daripada golongan profesional seperti pegawai
daripada agensi tertentu atau komuniti tempatan yang mendiami kawasan yang
mempunyai warisan sejarah.

Memasuki dekad 1960-an, bidang arkeologi mula berkembang melangkaui
sempadan kajian konvensional. Menurut Ascherson (2000), arkeologi ketika itu mula
memasuki ‘wilayah baharu’ yang sebelum ini dikuasai oleh ahli falsafah, ahli sains
sosial, ahli teori pendidikan dan bidang sains fizikal. Keadaan ini telah memperluas
skop arkeologi, manakala dalam kalangan ahli arkeologi sendiri, timbul kesedaran
bahawa kerjaya ini tidak terpisah daripada isu sosial, politik dan ekonomi. Sekitar
tahun 1960-an hingga 1970-an, bidang arkeologi berkembang dengan kemunculan
pelbagai pengkhususan dan sub-disiplin baharu yang mempunyai fokus dan
metodologi tersendiri (Matsuda, 2004). Walau bagaimanapun, hubungan antara
masyarakat semasa dengan arkeologi masih dianggap tidak relevan untuk dikaji secara
akademik kerana fokus utama masih tertumpu kepada kajian masa lalu manusia

(Matsuda, 2004).

